
Á Mesa do Parlamento 

Mercedes Queixas Zas, deputada do Grupo Parlamentar do Bloque 

Nacionalista Galego (BNG), ao abeiro do disposto no Regulamento da Cámara, 

presentan a seguinte Pregunta para resposta escrita, sobre as medidas que a Xunta 

está a desenvolver para dar cumprimento ao Decreto 42/2023, de 27 de abril, polo que 

se declara Ben de Interese Cultural a Casa Cornide, a respecto da obriga de apertura ao 

público. 

 

EXPOSICIÓN DE MOTIVOS 

O 17 de novembro de 2020 o Parlamento galego acordaba por unanimidade, a 

instancias dunha proposición non de lei defendida polo grupo parlamentario do BNG, 

instar a Xunta de Galiza a axilizar o expediente para incoar o expediente BIC para a 

Casa Cornide da Coruña.  

Este acordo chega ao punto e final coa publicación no DOG do Decreto 

42/2023, de 27 de abril, polo que se declara Ben de Interese Cultural a Casa Cornide, 

como conxunto histórico de “valor cultural sobranceiro”. 

O réxime de protección regulado no devandito decreto estabelece, entre outras 

obrigas, o dereito de acceso público a este ben, en consonancia co que xa fora recollido 

na Resolución do 14 de maio de 2021, da Dirección Xeral de Patrimonio Cultural, pola 

que se incoa o procedemento para declarar ben de interese cultural a Casa Cornide na 

Coruña: 

“Visita pública: as persoas propietarias, posuidoras, arrendatarias e, en xeral, 

titulares de dereitos reais sobre o ben permitirán a súa visita pública gratuíta un número 

mínimo de catro días ao mes durante, polo menos, catro horas ao día, que serán 

definidos previamente. O deber de permitir o acceso non se estenderá aos espazos que 

constitúan domicilio particular ou en que poida resultar afectado o dereito á intimidade 

persoal e familiar. En todo caso, a consellería competente en materia de patrimonio 

cultural poderá establecer, despois de lles dar audiencia ás persoas propietarias, 

posuidoras, arrendatarias e, en xeral, titulares de dereitos reais afectados, un espazo 

mínimo susceptible de visita pública”.  

No entanto, a familia Franco, propietaria da Casa Cornide, leva estes dous anos, 

desde a publicación da declaración BIC, incumprindo o mandato da Administración, 

regulado a través do DOG, de abrir ao público un mínimo de catro días ao mes, durante 

polo menos catro horas ao día, e vulnerando consecuentemente os dereitos da cidadanía 

de acceder a un ben de interese cultural, de alto valor patrimonial e histórico. 

Ao tempo, o goberno da Xunta continúa inmerso nunha inexplicábel pasividade 

e complicidade co incumprimento da legalidade por parte da familia Franco, como 

demostra a falta de resposta do goberno ás peticións de informes da propia Valedora do 

Pobo que xustifiquen o peche ao público da Casa Cornide, ou o anuncio dunha proposta 

de convenio de colaboración da familia coa Xunta despois de que a Xunta lle abrise un 

expediente sancionador debido ao incumprimento legal de apertura ao público da casa. 

 

Por todo o exposto formúlanse as seguintes preguntas para resposta escrita: 

- É coñecedora a Xunta do incumprimento da súa propia resolución a respecto da 

apertura da Casa Cornide ás visitas públicas, case dous anos depois da publicación da 

declaración BIC no DOG? 

- Que medidas ten activado o goberno para dar cumprimento á súa resolución 

por parte da familia Franco nos últimos dous anos? 

- Ten sancionado o goberno a familia Franco, como titulares da Casa Cornide, 

polo incumprimento da legalidade? De que forma? Cal foi a resposta dos titulares? 

- Que informe lle trasladou o goberno á Valedora do Pobo en relación ao 

expediente de queixa aberto sobre as razóns do incumprimento legal de obrigada 

apertura ao público?  

- En que consiste a proposta de colaboración que lle propuxo a familia Franco ao 

goberno da Xunta, anunciada polo Conselleiro de Cultura? 

- Que posición ten a Xunta a este respecto? 

- Como vai esixirlle a Xunta á familia Franco o cumprimento do Decreto 

42/2023, de 27 de abril, polo que se declara Ben de Interese Cultural a Casa Cornide, 

para garantir a inmediata apertura ao público da Casa Cornide para facer cumprir a lei? 

 

Santiago de Compostela, 6 de marzo de 2025 

 

Asdo.: Mercedes Queixas Zas 

Deputada do G.P. do BNG 

 

 

 

Asinado dixitalmente por: 

 

Mercedes Queixas Zas na data 06/03/2025 11:16:14 

